
MUSA ADİLOVUN TƏDQİQATLARINDA NƏZƏRİ DİLÇİLİYİN  

METODOLOJİ ƏSASLARI 
 
 Xülasə: Aparılan tədqiqatlar nəticəsində görə bilərik ki, Musa Adilov nəzəri dilçiliyin tədqiqində əvəzsiz 
xidmətlərə malik dilçi-alim olmuşdur. O, ümumi dilçiliklə bağlı araşdırmalarına dilin ən qədim tarixi ilə 
başlamış, dilə bir sıra elmi yeniliklər gətirmişdir. Müəllifin “Dilçilik problemləri” kitabında dərc olunan 
elmi məqalələri istər linqvistik, istər metodoloji baxımdan uğurlu dilçilik materialları hesab olunur. Ki-
tabda dildə mövcud olan müxtəlif konsepsiyalar müəllifin elmi təcrübəsi ilə birgə oxuculara təqdim olu-
nur. Bu materiallar dilçiliyin müxtəlif sahələrinin inkişafında da mühüm nümunələr hesab edilir.  
Açar sözlər: Musa Adilov, nəzəri dilçilik, dil, ümumi dilçilik, dilçilik problemləri 
 
Giriş 
Dilçiliyin tarixi qədim dövrləri əhatə edir. Hər hansı bir elmin inkişafını təmin etmək 

üçün onun köhnə biliklərinə nəzər yetirmək, buradakı səhvləri aradan qaldırıb onu daha da 
təkmilləşdirmək tələb olunur. 

Dilçilik elminin tarixindən, sahələrindən, keçdiyi inkişaf yolundan, mənşəyindən bəhs 
edən zaman müxtəlif dilçilərin əsərlərinə təsadüf edə bilərik. Buna nümunə olaraq M.Adilov, 
Z.Verdiyeva, F.Ağayevanın “Dilçilik problemləri”, N.Məmmədov və A.Axundovun “Dilçili-
yə giriş”, N.Cəfərovun “Ümumi dilçilik”, Ə.Rəcəbli “Nəzəri dilçilik”, “Dilçilik tarixi”, 
“Struktur dilçilik” və s. əsərlərini göstərə bilərik. 

Dil ona həsr olunan əsərlərdə istər daxili quruluşuna, istər tərkibinə, istərsə də obyektiv 
aləmlə qarşılıqlı münasibətinə əsasən fərqli üsullarla tədqiq edilə bilər. Dilçilik elminin müa-
sir zaman kəsiyindəki dilçilik sahələrinin, məktəblərinin, cərəyanlarının, nəzəriyyələrinin ob-
yektiv formada şərh olunması xüsusi önəm daşıyır. Musa Adilov, Zemfira Verdiyeva, Firən-
giz Ağayevanın “Dilçilik problemləri” kitabı da bəhs etdiyimiz bu ehtiyacları ödəmək məqsə-
di ilə qələmə alınmışdır. Kitabda dilçiliyin tarixini özündə əks etdirən faktlar dərindən, ətraflı 
şəkildə təhlil edilmişdir. Burada dilin nəzəri məsələləri- dilin işarəvi təbiəti, tarixi, dil və nit-
qin qarşılıqlı əlaqəsi, dilin sosial diferensiallaşması, dil və təfəkkürün əlaqəsi, dilin digər elm-
lərə təsiri, dil və cəmiyyət, dil və nitq və s. kimi vacib dilçilik məsələləri şərh olunmuşdur. 

Kitabda dilin linqvistik-nəzəri əsaslarına geniş şəkildə yer verilməmişdir. 
Afad Qurbanov isə ümumi dilçiliyin nəzəri əsaslarını Musa Adilovdan fərqli olaraq 2 

yerə bölmüşdür: 
1) fəlsəfi-nəzəri əsas 2) linqvistik-nəzəri əsas 
Fəlsəfi-nəzəri əsas dedikdə “Ümumi dilçilik” kitabında əks olunan fəlsəfi müddəalar, 

linqvistik-nəzəri əsas dedikdə isə dilçilik nəzəriyyələri nəzərdə tutulmuşdur. 
Ümumi dilçiliyin qədim, zəngin tarixi və nəzəri dilçiliklə bağlı əsər qələmə alan müəl-

liflərdən biri də Ağamusa Axundov olmuşdur. Onun 1979-cu ildə çap olunan “Ümumi dilçi-
lik” kitabında dilçiliyin müxtəlif sahələrində geniş şəkildə istifadə olunan tədqiqat metodları, 
dil nəzəriyyəsi, dilçiliyin qədim tarixi haqqında məlumatlar yığcam şəkildə əks olunmuşdur. 
Müəllifin 3 bölmədən ibarət olan kitabının I bölməsi dilçiliyin qədim tarixindən, II bölməsi 

ümumi dilçiliyin nəzəri məsələlərindən və ən sonuncu III bölməsi isə dilçiliyin istər qədim, is-
tərsə də müasir dövrlərində istifadə olunan tədqiqat metodlarından bəhs edir. 

 Musa Adilov dilin tədqiqində istifadə olunan dilçilik metodlarını qısa da olsa “Dilçilik 
problemləri” əsərində oxuculara təqdim edir. 

Onu da qeyd etmək lazımdır ki, istər Afad Qurbanov, istərsə də Ağamusa Axundov dil-
çilik metodlarının şərhini dilin ümumi məsələlərinin təsvir olunduğu əsərlərində ətraflı şəkildə 
göstərmirlər. 

Ağamusa Axundov kimi Musa Adilov da dilin nəzəri əsaslarının tədqiqinə onun ən qə-
dim tarixindən başlayır və keçmiş zamanlardan başlamış ta bu yaxınlara qədər dilin yalnız 
“düzgün oxumaq və yazmaq üçün” istifadə edildiyini qeyd edir. Bu zaman kəsiyində elmi 
qrammatika da ancaq dərs öyrətmək məqsədilə istifadə olunur. 

Qədim filosofların, xüsusilə də Aristotel, Platon, Parmenidin fəlsəfi mülahizələrində 
təqdim olunan dil faktları bu dövrün dil mənzərəsini təsvir etməyə imkan verirdi. Sonralar 
filologiya yaranıb təşəkkül tapsa da, onun da yalnız müxtəlif nöqsanlardan ibarət olduğu qeyd 
olunur. 

Musa Adilov “Dilçilik problemləri” əsərində dilin müxtəlif dövrlərdəki vəziyyətini təq-
dim etsə də dilçiliyin keçdiyi inkişaf mərhələlərinin konkret adlarını, xronoloji ardıcıllığını qeyd 
etmir. 

Nizami Cəfərov “Ümumi dilçilik” dərsliyində Ferdinand de Sössürün “Ümumi dilçilik 
kursu”ndakı fikirlərinə əsaslanaraq dilçiliyin əsasının “qrammatika” ilə qoyulduğunu söyləyir. 
Daha sonralar II mərhələdə filologiya meydana çıxır. III mərhələ isə müqayisəli filologiya və 
ya digər adı ilə desək müqayisəli qrammatikanın yaranması ilə başa çatır. 

Əbülfəz Rəcəbli “Dilçilik tarixi” kitabında dilin dövrləşməsini bu formada təqdim edir: 
“qədim dövr dilçiliyi, orta əsrlərdə dilçilik, intibah dövrü və XVII-XVIII əsrlər dilçiliyi, XIX 
əsr dilçiliyi, XX əsrdə müxtəlif dilçilik məktəb və cərəyanlarının yaranması dövrü, müasir dil-
çilik, sovet dilçiliyi” [4, s. 30]. 

 Müəllif dilçiliyin inkişaf mərhələlərini bu kitabın əvvəlində ardıcıllıqla göstərsə də, 
lakin burada qeyd olunan xronoloji ardıcıllığın pozulmasına da təsadüf olunur.  

 Bütün bu məlumatlar dilin dilçiliyin tədqiqat obyekti kimi öyrənilməsində mühüm əhə-
miyyət kəsb edir.  

Məqsəd və vəzifələr  
Musa Adilov, Zemfira Verdiyeva, Firəngiz Ağayevanın “Dilçilik problemləri” əsəri di-

lin nəzəri problemlərinin – dil və təfəkkür, dil və nitq, dilin işarəvi təbiəti, dil və cəmiyyət, di-
lin qneseoloji və ontoloji problemləri, dil və şüur, dil sistemi və struktur dilçiliyin metodoloji 
əsasları haqqında sağlam mülahizələr yürütməyə imkan verir. 

Əsərdə dilin təbiəti haqqında irəli sürülən 2 fərqli konsepsiya əsasdır: qneseoloji, yəni 
“idraki”, digəri isə ontoloji, yəni “obyektiv varlıq ilə əlaqədar”. 

 “Qneseoloji” konsepsiya dedikdə dilin “dil və təfəkkür”ün köməyi ilə izah edilməsi, 
onunla qarşılaşdırılması nəzərdə tutulur. Lakin “ontoloji” konsepsiya dedikdə dilin xüsusi və 
ayrıca bir obyekt kimi tədqiqi anlayışı başa düşülür. 

“Dilin qnoseoloji konsepsiyasının iki növü vardır: a) “alət (vasitə) olma konsepsiyası” 
(“Dil fikir alətidir”, “Dil dərketmə alətidir”, “Dil ünsiyyət vasitəsidir”, “Dil yaradıcılıq alətidir”, 
“Dil mübarizə vasitəsidir”, “Dil mədəniyyət silahıdır”); b) “əksetmə, inikas, dünyagörüşü kon-
sepsiyası” (“Dil təfəkkürün inikasıdır”, “Dil milli özünüdərketmənin və ya milli ruhun inikası-
dır”, “Dil sinfi dünyagörüşünün inikasıdır”, “Dil varlığın inikasıdır”)”[1, s. 8]. 

Adil Babayev “Dilçiliyə giriş” əsərində yazırdı: 
“Yunan filosoflarını maraqlandıran birinci problem dilin kim tərəfindən yaradılması 

məsələsi idi. Dilin mənşəyi problemi fəlsəfənin əbədi mövzusu olan materialist və idealist 
anlayışların qarşılaşdığı, toqquşduğu əsas nöqtələrdən biridir” [4, s. 12]. 

Dilçiliyin qədim tarixinə diqqət yetirsək yunan filosoflarının dil, təfəkkür,varlıq anlayışla-
rını birgə öyrəndiklərini göstərmək mümkündür. Bu da bu anlayışları vahid bir kontinuuma aid 
edir və onları istə idealizm, istər materializm, istərsə də dualizm baxımdan hər zaman eyni ter-
minlər vasitəsilə ifadə edirdi. “Dil və təfəkkür” kontinuumu da bunun əsasında formalaşır. Bu 
kontinuumda dildən məntiqə, həmçinin məntiqdən də dilə keçid özünü aydın şəkildə göstərirdi. 

Qrammatika sənətinin, yəni dilçiliyin məntiq elmindən ayrılması nəticəsində yeni bir tə-
rif “dil fikir alətidir” tərifi formalaşdı.  

Dilçilik elminin mühüm konsepsiyalarından biri olan “dilin fikir aləti” olması konsepsi-
yası XIX-XX əsrlərdə özünü göstərsə də, XX əsrin 20-30-cu illərində istər xarici dilçilərin, 
xüsusilə Sepir, Brüno, Seşe və başqaları, istərsə də Rusiyada yaşayan M.N.Peterson, K.V.Şer-
ba, N.Durnovo kimi dünya şöhrətli tədqiqatçıların araşdırmalarında yenidən diqqət mərkəzinə 
çevrilir və bəzən də tənqidlərə məruz qalırdı. Bu konsepsiyanın qüsurlu cəhətini Musa Adilov 
kitabında belə qeyd edir: 

“Dilin alət olma konsepsiyasının ən mühüm qüsuru orasındadır ki, dil müstəqil tədqiqat 
obyekti hesab edilməkdənsə, fikir aləti, yaradıcılıq aləti, ünsiyyət aləti hesab olunur” [1, s. 9]. 

Bildiyimiz kimi dilçilik elmində ilk inikas nəzəriyyəsi görkəmli dilçi Vilhelm fon 
Humboldt tərəfindən irəli sürülmüş və dil milli ruhun ifadəsi kimi təqdim olunmuşdur.  

Dilin inikas konsepsiyasının tərəqqisində Hegelin də önəmli rolu qeyd olunur. Musa 
Adilov onun fikirlərini “Dilçilik problemləri” kitabında belə qeyd edir. 

“O belə hesab edir ki, abstrakt forma olan dil ağlın “təzahürü, təcəssümü və inikası” 
keyfiyyətində çıxış edir. Bu cəhət də V.fon Humboldtun dili energiya, milli ruhun ifadəsi he-
sab etməsi fikirlərinə tam uyğun gəlir” [1, s. 11]. 

Buradan aydın olur ki, Hegel bir neçə dəfə Vilhelm fon Humboldta müraciət edir və 
onun fikirlərini qəbul edir. 

Dilin ontoloji konsepsiyasından söz açan Ferdinand de Sössürün ideyalarına kitabında 
geniş yer verilir. O, qeyd edir ki, Ferdinand de Sössürün dil-nitq konsepsiyası istər fəlsəfi, is-
tər sosioloji, istərsə də təbii-elmi nöqteyi-nəzərdən dualist səciyyə daşıyır. 

Ferdinand de Sössürün dilə verdiyi tərif belə qeyd olunur: “Dil ideyalar ifadə edən işa-
rələr sistemidir” [1, s. 13]. 

Musa Adilov F.de Sössürün ideyaları əsasında dil işarəsini “işarələyən”, “işarələnən” 
olmaqla qruplaşdırır. 

Afad Qurbanov “Ümumi dilçilik” kitabının I cildində təbiət və cəmiyyətdə mövcud olan 
işarələri belə təsnif edir: 

“Ümumiyyətlə, təbiət və cəmiyyətdə mövcud olar işarələrin xarakterinə görə aşağıdakı 
növlərə ayırmaq olar: a) siqnal işarələri; b)əlamət işarələri; c) simvol işarələr; ç) qrafik işarə-
lər; d) dil işarələri” [6, s. 400]. 

Dilin ontoloji konsepsiyasının haqqında L. Blumfildin irəli sürdüyü ideyalar da xüsusi 
maraq doğurur. O, materialistlərdən fərqlənmək məqsədilə özünəməxsus konsepsiya forma-
laşdırır və bu konsepsiyanı materialist ya da mexanist konsepsiya hesab edir. Lakin o, fikirlə-
rinə görə düşmənləri tərəfindən fizikalist zənn edilir. 

Əbülfəz Rəcəbli “Dilin mənşəyi” kitabında hələ Sössürdən əvvəl dilin işarə olması və 
vahid bir sistem təşkil etməsi haqqında müxtəlif fikirlərin mövcud olduğunu, Humboldtun bu 
mövzu ilə bağlı olaraq genişmiqyaslı tədqiqatlar həyata keçirdiyini qeyd edir. Professor göstə-
rir ki, Humboldt F.de Sössürdən düz 80 il öncə dil işarəsi haqqında fikirlər söyləyərək dilin 
işarə nəzəriyyəsini yaratmağa müvəffəq olmuşdur. Bu kitabda müəllif V.fon Humboldtu dilin 
sistem səciyyəsini göstərən ilk dilçi kimi əks etdirir. 

Musa Adilov F.de Sössürün dilə sistem kimi yanaşmasını şahmat oyunu ilə müqayisə 
etməsini bu sözlərlə ifadə edir: “Sössür dil sistemini şahmat oyunu ilə müqayisə edir. O belə 
hesab edir ki, həmin oyunda həmişə ən zəruri olan və dəyişməyən şey oyunun qaydalarıdır. 
Maddi fiqurların nədən düzəlməsinin oyuna təsiri yoxdur” [1, s. 14]. 

Ağamusa Axundov “Ümumi dilçilik” əsərində bu barədə yazırdı: 
“F.de Sössür dil təlimində ziddiyyətli cəhətlər də vardır. Məsələn, o, bir tərəfdən dili 

ictimai hadisə, digər tərəfdən dil işarəsini psixi vahid hesab etmişdir” [20, s. 4]. 
İşin elmi nəticəsi. Beləliklə, deyə bilərik ki, dildə mövcud olan bir sıra ümumi və ya 

nəzəri məsələlərin şərhi Musa Adilovun yalnız “Dilçilik problemləri” kitabında deyil, 
həmçinin bir sıra məqalələrində də əks olunmuşdur. Bu məqalələrə nümunə olaraq, onun “Dil 
və din” (1973), “Sözün qüvvəsi”, “Dil ictimai hadisədir” (1969), “Dil necə yaranmışdır” 
(1962), “Elm və dil” (1967), “Jarqon və arqo” (1978), “Jarqonun bəzi növləri” (1973), 
“İşarələr və simvollar”, “Dil də tarixi hadisədir” (1969), “Cümlə haqqında” (1975) və s. kimi 
məqalələrinin adını çəkə bilərik.  

Musa Adilovun dilin tətbiqi məsələlərinə həsr edilmiş “Təbliğatçı və təşviqatçının dili”, 
“Təbliğat dili haqqında”, “Feili bağlama və vergül” və s. məqalələri müəyyən dərəcədə ümu-
mi və nəzəri dilçiliklə uyğunlaşır. 

İşin elmi yeniliyi. Məqalədə görkəmli dilçi Musa Adilovun nəzəri dilçilik görüşləri, 
digər tanınmış Azərbaycan dilçilərinin mülahizələri ilə müqayisəli şəkildə təqdim edilmişdir. 

İşin tətbiqi əhəmiyyəti. Məqalədə Musa Adilovun nəzəri dilçilik görüşlərinin dilçilik 
elmi üçün əhəmiyyəti oxuculara təqdim olunmuşdur. Onun gördüyü işlər linqvistikanın inki-
şafına mühüm töhfə vermişdir. 

Ch.V.Guliyeva 

Methodological Foundations of Theoretical Linguistics in Studies of Musa Adilov 
Summary 

 
As a result of the conducted research, we can see that Musa Adilov was a linguist-scientist with 

invaluable services in the study of theoretical linguistics. He started his research on general linguistics with 
the oldest history of the language and brought a number of scientific innovations to the language. The 
author's scientific articles published in the book "Linguistic Problems" are considered to be successful 
linguistic materials, both linguistically and methodologically. In the book, various concepts existing in the 
language are presented to the readers together with the scientific experience of the author. These materials 
are also considered important examples in the development of various fields of linguistics. 

Key words: Musa Adilov, theoretical linguistics, language, general linguistics, linguistic problems 
 

Ч.В.Гулиева 
Методологические основы теоретического языкознания  

в исследованиях Мусы Адилова 
Резюме 

 
В результате проведенного исследования мы видим, что Муса Адилов был учёным-

лингвистом, оказавшим неоценимые заслуги в изучении теоретического языкознания. Свои 
исследования в области общего языкознания он начал с древнейшей истории языка и привнес в 
язык ряд научных новшеств. Научные статьи автора, опубликованные в книге «Проблемы 
языка», считаются удачными лингвистическими материалами как в лингвистическом, так и в 

методологическом отношении. В книге читателю представлены различные понятия, сущест-
вующие в языке, вместе с научным опытом автора. Эти материалы также считаются важными 
примерами в развитии различных областей языкознания. 

Ключевые слова: Муса Адилов, теоретическое языкознание, язык, общее языкознание, 
лингвистические проблемы 

